
ЦИФРЛЫҚ ТЕЛЕВИЗИЯ: ДАМУ ҮДЕРІСТЕРІ МЕН 

ПЕРСПЕКТИВАСЫ 

Аңдатпа: Ғылыми зерттеу жұмысында жаҺандану кезеңінде 

сандық телевизияның әлемдік және Қазақстандық телеарналарда сатылай 

даму процесі нақтылана отырылып, оның тиімді және кемшін тұстары 

зерделенеді. Сандық телевизияның жаңа кезеңдегі хабар таратудағы 

артықшылықтары мен кемшіліктері сараланып, оның аудитория үшін 

тиімді тұстары және перспективалық даму бағыттары айқындалады. 

Республикада осы бағытта күні бүгінге дейін атқарылған жұмыстар 

нақтылы мысалдармен көрсетіледі. 

Кілт сөздер: сандық телевизия, ақпараттық қоғам, жаңа 

ақпараттық технология, телекоммуникация, интерактивті, 

мультифункциональды, аудиосигнал. 

 

ХХ1-нші ғасыр тарихқа “ақпарат ғасыры” ретінде еніп отыр. 

Әлемдегі кез келген ел ақпараттық қоғамға елдегі тарихи, саяси, 

әлеуметтік-экономикалық және мәдени жағдайларды ескере отырып, 

жақындауда. Ақпараттық қоғамға өту кезеңінде алуан концепциялар мен 

бағдарламаларға талдау жасау кезеңінде мына мәселелерге көңіл аударған 

орынды: 

- ақпараттық қоғамға өту кезеңіндегі концепцияны жасауда 

мемлекет, қоғам, бизнес секторы және жекелік сынды мәселелерді 

басшылыққа алу; 

- ақпараттық қоғамдағы экономика – ақпарат пен білімге 

негізделген экономика болуы; 

- ақпараттық қоғамда үздіксіз білім алу; 

- ақпараттық қоғам концепциясының адамгершілік бағытты 

ұстануы (1). 
 

Қазақстан 2015 жылы толықтай сандық хабар таратуға көшу үшін 

алдымен елдегі технологиялық, әлеуметтік-экономикалық және ең 

бастысы мәдени-ақпараттық үрдістерге талдау жасады. Егер 

коммуникация саласындағы техникалық проблемалар халықаралық 

стандарттарға сәйкес болса, ондай жағдайда сандық байланысқа көшу аса 

көп    қиындық    туындатпайды.    Соған    сай жаңа ақпараттық 

технологиялардың тез қарқынмен өндіріске енуі де елдегі ақпарат 

құралдарының бет-бейнесіне өзгеше әсер етуде. Осы жерде, ең бастысы 

ұлттық ерекшеліктер мен қоғамның өзіндік мәдени ерекшелігін және 

жаҺандану заманында республикадағы телекоммуникацияның дамуын 

ескеру лазым.  

Қазіргі кезеңде елімізде телевидение және радионың тез қарқынмен 

дамуы да ақпаратты әлемдік сандық революция ғасырына жақындата 

түсуде. Телерадиохабарларын сандыққа көшіру үрдісі әлемдік 

телекоммуникацияның дамуына да өзгеше рең беруде. Бүгінде сандық 

телевидение және радионың жаңа мүмкіндіктері – интерактивтілік және 

мультифункциональдық өмірге енуде. Осы бағытта республикада сандық 

хабар таратуға көшудің 2008-2015 жылдарға арналған Мемлекеттік 

бағдарламасы жасалды. Осы бағдарламаның жүзеге асуы үшін мемлекет 

тарапынан – 36,165 млн. теңге қажет болды. Соған сай бағдарламаны 

жүзеге асырудың төрт кезеңі айқындалды: - 1. Дайындық кезеңі – 2008 

жылдың алғашқы жарты жылдығы. 2. Ұйымдастыру кезеңі – 2009 жыл 

3. Бағдарламаны жүзеге асыру – 2009-2014 жылдар аралығы. 4. 

Бағдарламаны аяқтау – 2014-2015 жылдар. 

Сандық телевидение - (ағыл. Digital Television, DTV) — сандық 

модуляцияны және мәліметтерді беру үшін сығымдау жолымен бейне 

және аудиосигналды транслятордан теледидарға беру. Сандық 

телевидениенің дамуын шартты түрде бірнеше кезеңдерге бөлуге болады. 

Әр кезеңде ең алдымен ғылыми-зерттеу және тәжірибелік жұмыстар 

жүргізіліп, эксперименттік құрылымдар мен жаңа жүйелер жасалынып, 

соңынан телевизиялық хабарлар жүргізетін және бейнебағдарламалар 

дайындаумен шұғылданатын мекемелер мен аппаратуралар шығаратын 

фирмалармен бірлікте халықаралық стандарттар қабылданады. 

Сандық телевидение дамуының бірінші кезеңі телеарнаның 

жекелеген бөлігінде байланыстың аналогтық арналарын сақтай отырып, 

сандық техниканы пайдаланумен сипатталады. Бұл кезеңде студиядағы 

барлық құрал-жабдықтар сандық сигналға ауыстырылады. Орталықта 

олардың өңделуі мен сақталуы телеорталық шебінде сандық құралдармен 

іске асырылады. Телевизиялық сигнал алдымен аналогтық формаға 

ауысады да, кәдімгі қарапайым байланыс арналары арқылы эфирге 

беріледі. Сонымен қатар кадрдың кескіні мен дыбысының сапасын 

жоғарылату және функциялық мүмкіндіктерін кеңейту мақсатында 

телевизиялық қабылдағыштарға сандық блогтар енгізу де осы кезеңге тән 

жұмыстар болып табылады. Мұндай блогтардың мысалдары ретінде 

сандық сүзгілерді, қатар аралық жайылмадан квазипрогрессивті 

жайылмаға өтуді, өріс жиілігінің 100 Гц-ке дейін жоғарылатылуын, 

«стоп-кадр» және «кадр» функцияларының іске асырылуын және т.с.с. 

атауға болады. 

Кез-келген технологиялардың даму кезеңіне сәйкес, телевидениенің 

дамуында да стандарттардың атқаратын рөлі маңызды. Әлемдік деңгейде 

адамзат іс-әрекетінің әртүрлі салаларында стандарттарды қабылдайтын 

және бекітетін негізгі орган ISO – International Standart Organization 

(Халықаралық Стандарттау Ұйымы). Ол өз қатарына әлемдегі 100-ден аса 

мемлекеттің ұлттық комитеттерін біріктіреді. ISO стандарттар жобасын 

дайындайтын комитеттер, кішікомитеттер және жұмысшы топтарын 

құрады. Дайындалған жобаларды кейін ISO бекітеді. Ақпараттық 

технологиялар саласындағы стандарттарды ISO мен Халықаралық 

Электротехникалық Комиссия (International Electrotechnical Comission - 

IEC) құрған ISO/ IEC JTS1 біріккен комитеті қабылдайды. 

Телекоммуникация саласында стандартизациямен айналысатын тағы бір 

халықаралық орган – ол Халықаралық Электр байланысы Одағы 

(International Telecommunication Union - ITU). Теледидарды 

стандарттаумен ITU-R (R-радио) секторы шұғылданады. 1993 жылға 

дейін бұл функцияны Радио Халықаралық Консультативтік Комитеті 

(МККР немесе CCIR) атқарып келген. Әртүрлі елдердің мамандарының 

жұмыстарының нәтижесі ITU-RВТ 601 Ұсынымында бекітілген 

(Ұсынымның бұрынғы аталымы – 601 МККР немесе ССIR-601). Аталған 

құжат 1982 жылы қабылданған және олар осы күнге дейін сандық 

студиялық аппаратураның негізгі параметрлерін анықтайды. Бұл 

жетілдірулер шешілім стандарты мен телевизиялық сигналдардың 

байланыс каналы арқылы берілу принциптеріне қатысты еместігін айту 

керек. 

Сандық телевидениенің дамуының келесі кезеңіне қарапайым 

телевидение стандарттарында қабылданған параметрлерден өзгеше 

гибридті аналогтық-сандық телвидение жүйелерін құру жатады. Осы 

орайда, телевизиялық стандарттардың өзгеруінің негізгі екі бағытын 

бөліп айтуға болады: бірмезгілде жарықтық және әртүстілік сигналдарды 

бірдей беруден де оларды бірінен соң бірін беру және кадрдағы жолдар 

саны мен бір жолдағы кескіннің элементтерін көбейту жолдары. Екінші 

бағытты іске асыру - телевидение сигналдар спектрін байланыс 

каналдары арқылы жиіліктерді мүмкін жолдарымен қабылдауға боларлық 

өріспен оларды беру мүмкіндігін қамтамасыз ету үшін әлі де сығымдау 

қажеттілігімен байланысты болады. 

Сандық телевидениенің дамуының соңғы кезеңі – толық сандық 

телевизиялық жүйе құру және соған толықтай көшу болып табылады. 

Жапония мен Еуропада айқындылығы жоғары телевидениенің 

(MUSE и HD-MAC) аналогтық-сандық жүйесі пайда болғаннан кейін 

1987 жылы АҚШ-та ұлттық стандарт ретінде бекіту мақсатында жоғары 

шешілімі бар телевидение жүйесінің үздік жобасына конкурс 

жарияланды. Алғашқы жылдары бұл конкурсқа түрлі аналогтық жүйелер 

ұсынылды. Жоғарыда аталған спутник арқылы сигналдар беруді 

қарастыратын гибридті телевизиялық жүйелер көп кешікпей жоспардан 

алынып тасталынды. Бір стандартты канал арқылы екі сигнал - 

қарапайым теледидар сигналы мен белгілі декодерлі қабылдағышта көп 

жолақта және жеке жолақта таралатын элементтері бар кескін алуды 

қамтамасыз ететін қосымша сигнал беруді қарастыратын аналогиялық 

жүйелер жобалары да қарастырылуда. 

1990 жылдардан бастап телевидениенің сандық жүйелерінің 

алғашқы нұсқалары пайда болды. Жылдан жылға осындай жобалардың 

саны артып және олардың сипаттамалары жаңаланып отырылды. 1993 

жылдың басында соңғы аналогиялық жүйелер жоспардан алынып 

тасталды. Ал 1993 жылдың мамыр айында мәні мен маңызы жағынан бір- 

біріне жақын жобалар ұсынған компаниялардың төрт тобы бірігіп, 

бірыңғай жоба ұсынды. Кейін ол жоба АҚШ-тың толық сандық 

телевизиялық жүйесінің стандартының негізін құрады. Сол кезеңде әлі 

бекітілмеген MPEG-2 стандарты бұл жобаның негізі болып қаланды. 

Еуропада 1993 жылы сандық телевизия жүйесінің болашағы мол екені 

белгілі болғанда DVD (Digital Video Broadcfsting – Сандық Бейне 

Таратылым) жобасы қабылданды. Ол MPEG-2 стандартына негізделді. 

Бұл жерде ең алдымен қарапайым тәсілдегі телевидение арқылы берілетін 

бағдарламалар санын едәуір көбейту міндеті қарастырылып, өз шешімін 

табуда. Себебі, ол өз кезегінде коммерциялық тиімділікке ие. Көптеген 

елдерде ХХІ ғасырдың алғашқы онжылдығында аналогтық телевизиялық 

таратылымдарды тоқтатып, толықтай сандық телевидениеге көшу 

жоспарланған. 

Әлемде сандық телевидениеге көшудің пионері ретінде алдымен 

Германияны атауға болады. 1996 жылдың мамыр айында DF 1 

компаниясы DVB-S стандартында өз бағдарламасын тұрақты таратуды 

бастады. Ол ел аумағында ақылы бола тұра, Берлинде өткізілген “IFA-

97” халықаралық көрмесінің негізгі “тұғырнамасына” айналып, 

әйгілілікке ие болды. Көрмені ұйымдастырушылар өте қарапайым, әйтсе 

де аса көрнекті әдісті ойластырған. Олар телеаппарат антеннасын 

ойыншық поездың макетіне орналастырған. Поезд бортындағы аналогтық 

және сандық қабылдағыш антенна көрме қабырғасында алға және артқа 

қарай қозғалыс жасап, келушілерді таңдандырған. Шын мәнінде, 

аналогтық жәшіктегі экрандық картинаны қызықтау көрермендер 

арасында сүреңсіздік тудырса, ал керісінше DVB-T картинасы экранда 

үзіліссіз “кристальдық мөлдірлік” әсерін туындатқан. Немістердің осы 

әрекетінен кейін Францияның Canal Plus телевидениесі сандық хабар 

тарату үдерісін бастады. Олар ақылы бола тұра, бұл үдеріс ел аумағынан 

асып, бірмезгілде іргелес Испания, Италия, Белгия, Люксембург, Польша 

және Скандинавия елдерін де қамтыды. 

Мамандар есебі бойынша, сандық хабар таратуға көшу негізінен 

жерүсті және кабельдік желілерде айрықша қарқынмен үрдіс алады деген 

болжам бар. Осы орайда, Еуропадағы “сандық көпсатылылық” біріншілігі 

ағылшындар үлесіне тиесілі екен. Себебі олар 1998 жылдың 15 

қарашасында DVB-T (Diqital Video Broadcastinq Terrestrial) стандарты 

жүйесінде тұрақты хабар таратуды бастады. “Еуропалық сандық клубқа” 

мүше болған екінші ел Швеция сандық хабар таратуды 1999 жылдың 1 

сәуірінде бастаса, Франция мен Италия 2001 жылы, ал Германия мен 

Нидерландия DVB-T жүйесіне көшуді 2002 жылдарға жоспарлаған. 

Гибридті телевизиялық жүйелердің мысалы ретінде анықтылығы жоғары 

жапондық телевидение (ТВЧ MUSE және МАС тобының батыс 

еуропалық жүйесі) жүйесін айтуға болады. Барлық осы жүйелердің 

тарататын және қабылдайтын бөліктерінде сигналдар сандық 

құралдармен өңделіп, ал байланыс каналдарында сигналдар аналогтық 

формада берілетін. ТВЧ MUSE және HD-МАС жүйелерінде 16:9 

кескіндеу форматы бар, кадрдағы жолдар саны 1125 және 1250, кадр 

жиілігі, сәйкесінше, 30 және 25 Гц-ке тең келеді. Сандық кодтаудың 

көмегімен бұл жүйелердің сигналдар жиілігінің бастапқы жолағы 20 

МГц-тен шамамен 8 МГц-ке дейін сығымдалады. Ол өз кезегінде бұл 

сигналдарды жиілік модуляциясымен (ЖМ) байланыстың жолақ ені 27 

МГц болатын спутниктік каналдар арқылы берілуін қамтамасыз етеді. 

Ресей сандық телевидениеге 1999 жылдан бастап көшті. Осы 

жылы РФ Мемлекеттік Байланыс комитеті «Ресейде жер бетіндегі 

сандық, дыбыстық және телевизиялық таратылу жүйесін ендіру 

Концепциясын» қабылдады. [2] Концепцияның негізінде тарату 

желілерінде хабарлар таратумен қатар мультимедиялық және басқа да 

ақпараттарды беруге арналған шоғырланған тасымалдау ағымын жасау 

принципі жатыр. Ресейде сандық телевидениені өндіріске екі кезеңмен 

енгізу көзделген. Бірінші кезеңінде әдістер мен параметрлерді іс жүзінде 

таңдау үшін аралас (аналогтық және сандық) таратылымдағы бірнеше 

тәжірибелік учаске құрылды. Бірінші кезеңнің нәтижесінде халықаралық 

стандарттарды Ресей жағдайларына бейімдеу және сандық таратылымға 

уақытша нормалар дайындау міндеті қойылды. Екінші кезеңінде сандық 

теледидарлар мен дыбыстық таратылымға стандарттар бекітілуі тиіс. 

Кейін оларды көпшілікке арнап ендіру басталады. Ресейде сандық 

телевидениеге толық көшуді 2015 жылға дейін аяқтау жоспарланған. 

Ресейде әралуан қуаттылықтағы 90 мың эфирлік хабар 

таратқыштар жұмыс істейді. Ал оларды сандық рельске көшіру үшін 

мамандар болжамы бойынша шамамен 27 млрд. рубль керек екен. Осы 

қаражаттың едәуір бөлігін отандық кәсіпорындар игеруі мүмкін. 

Қабылдау аппаратураларының жаңа ұрпағын өмірге әкелу үшін шамамен 

225 млрд. рубль керек және осы бағытта ресейлік өнім өндірушілердің 

үлес салмағы 60%-ды қамтиды деген болжам бар. Осы істі жүзеге асыру 

үшін Ресей 2008 жылы ғана 150 млн. рубль қаражат жұмсады. Мамандар 

есебі бойынша отандық ТВ қабылдағыштар шетелдік құрылғылардан 30-

40%-ға арзанға түседі екен. Ресей аумағында сандық хабар тарату жүйесі 

кезеңінде қабылдағыштар синхрондық желі құрамында жұмыс істейді. Ал 

осы жобаны жүзеге асыру үшін отандық навигациялық “ГЛОНАСС” 

жүйесін тез арада өз деңгейіне жеткізу керек. Алайда мамандар пікіріне 

сүйенсек, осы жүйе ертелі-кеш Ресейді технологиялық оқшаулануға 

соқтырмай ма деген қауіп те жоқ емес. 

2013-2015 жылдары еліміздің бүкіл аумағы сандық телеарнамен 

қамтылады ,– деп мәлім етті 2010 жылдың 6 желтоқсанында ҚР 

Парламенті Мәжілісінде ақпараттық-коммуникациялық технологияларды 

дамыту тақырыбында өткен Үкімет сағатында Байланыс және ақпарат 

министрі Асқар Жұмағалиев. «Бүгінгі күні республика аумағын 

мемлекеттік телерадиохабарымен қамту 65%-ға жуық қана болып отыр. 

Мемлекет халқының жартысы тек 4 телеарнаны ғана көре алады. 220 

шетелдік телеарналар Қазақстанда спутник байланысы және кабельдік 

желілер арқылы көрсетілуде. Ал жалпы отандық телеарналар саны 52 

ғана. Сондықтан да, Парламенттегі заң жобасымен «Байланыс туралы» 

заңға өзгерістер енгізіп жатырмыз. Соған сәйкес, спутниктік байланыс 

арқылы отандық телеарналардың барлығын ел аумағына толық таратамыз 

деген үміт бар», - деді А. Жұмағалиев. Министрдің айтуынша, сандық 

телеарна кезеңдері бойынша 2011 жылы Қарағанды облысы ілкі аймақ 

ретінде таңдалынды. Ал 2012 жылы Алматы, Астана қалалары, 2013-2015 

жылдары бүкіл республика аймақтары сандық телеарнамен толықтай 

қамтылады. «Осы мақсатта ескі жабдықтарды заманауи технологиялық 

жаңа техникамен ауыстыратын боламыз», - деді ведомство басшысы.[3] 

Қазақ тілді кабельді арналарды аймақтарға қолжетімді етудің 

қандай жолдары бар екендігі жайлы мәлімдемеде: - «Үлкен қалалардағы 

көпқабатты үйлерде, халық неғұрлым көп шоғырланған орталықтарда 

болмаса, ел-елдегі, жер-жердегі жай үйлерге кабель жүргізу өте тиімсіз. 

Мысалы, 10 шақырым жердегі 5 тұтынушы үшін ешкім кабель тартпайды. 

Ал қалада 10 шақырым кабель тартсаң, 10 мың тұтынушың болады. 

Сондықтан біз алыс ауылдар мен қыстақтардың бәріне спутниктік «Отау 

ТВ»-ны қосып жатырмыз. Оның жалпы бағасы 28 мың теңгені құрайды. 

Ұлттық «Отау-ТВ» спутниктік телеарнасы Intelsat 904 спутнигінде 600, 

DVS-2/ MREG-4 стандартында жұмыс жасайды. Бұл жаңа стандарт 

болғандықтан, телеарна хабарларының көрсетілу сапасы мен 

сыйымдылығы өте жоғары. «Базалық», «Эконом», «Стандарт», «Элит» 

пакеттерінде жалпы саны 95 теле-радио бағдарламалары беріледі. Бұл – 

алыс ауылдар үшін өте тиімді жоба. Сандық жүйедегі жоғары сапалы 

телеарнаны көруге көрермендердің құштарлығы жоғары екендіктен де 

тапсырыстар көп түсуде. Болашақта бүкіл ауылдарды қамтуға мол 

мүмкіндік бар. Демек, мемлекет тарапынан жасалатын алғашқы 

жұмыстар ішінара болса да жүзеге асуда. Сандық және спутниктік 

телевизияны Қазақстан халқына толықтай қолжетімді ету қазіргі уақытта 

осы саладағы ең негізгі мәселелердің бірі болып отыр. Сандық телевизия 

жүйесiне, яғни жаңа стандартқа көшу жұмыстары Қазақстанның кейбір 

аймақтарында басталып та кетті. Қазақ тілді кабельді арналарды 

еліміздің алыс аймақтарына қолжетімді ету үшін, ең бастысы, әрине, 

бұған тиісті мекемелер тарапынан үлкен жауапкершілік пен мүдделілік 

керек. 

Отандық теле-радио жүйесiн жаңа форматқа көшiру арқылы спутниктiк 

ресурстарды оңтайландыру, стандартты арналардың санын арттыру 

мүмкiндiгiне қол жетiп отыр. Бiрақ бағдарламаларды жаңа стандартта 

көру үшiн «Кателко плюс» спутниктiк желiсiнiң абоненттерi жаңа 

қабылдағыштар алулары керек. Ал жаңадан қосылатын абоненттер 

дилерлiк компаниялардың көмегiмен арнайы қабылдағыш қондырғылар 

орнатуы тиіс. Басқа спутник арқылы ақпарат алып отырған абоненттер 

сигнал қабылдағыш табағына қосымша DVB-S2 MPEG4, (4) 8PSK 

стандартындағы жаңа қабылдағыш орнатып, оны Intelsat 904 спутнигiне 

бағыттаса жеткiлiктi. Бұл үлкен жобаның бастамасы ғана. Ұлттық 

телерадио таратылым желiсiнiң келесi кезеңiнде осындай желiдегi 

эфирлiк хабар таратуды DVB/T2 сандық стандартына ауыстыру мiндетi 

тұр. Бұл жаңа желiнiң артықшылығы — сандық телевизияның сапасы 

бұрынғы қалыпты жиiлiк арқылы көруге болатын көгiлдiр экраннан 

әлдеқайда жақсарып, көрiнiстің тұнықтығы арта түседі. Алдағы бiрнеше 

жылда елiмiздiң барлық қиыры осы желiге тұтастай көшiрiлмек. 

1997 жылы Ұлыбританияда жердегі теле-радиохабарларын эфирге 

таратудың алғашқы сандық пакеті пайдалануға берілді. Осы кезең 

аралығында көптеген елдерде оны пайдаланудың болашақ стандарттары 

айқындалып, тестік байқау жүйесі жүргізілді. Ал, ТМД елдерінің ішінде 

Ресей және Қазақстан аумағында бұл әдіс 2000-ншы жылдан бастап 

өмірге ене бастады. Алайда, Украинаның “Квант-Эфир” ғылыми-

өндірістік кәсіпорны мамандары жасаған DVB-T-ның құрылымдық жүйесі 

көңілге қонымды. Себебі, бұл жүйе пайдалану кезеңіінде Еуропаның 

көптеген елдерінде өзінің тиімділігін көрсетті. Жүйе Украинада өзінің 

техникалық және экономикалық жағынан көптеген Еуропа елдеріне 

қарағанда тиімді екендігін дәлелдеп отыр. Әрі бұл бірнеше факторға да 

байланысты. Ең бастысы – елдегі эфирлік платформаның артықшылығы. 

Украина аймағының 85%-ы эфирлік жүйемен қамтылса, ал теледидар 

абонементін көрермендердің 89%-ы пайдаланады. Кабельдік жүйенің 

үлесіне елде эфирдің 10%-ы тиесілі болса, спутниктік қабылдау небәрі 

1%-ды ғана құрайды. Бұрын елде 3 жалпыұлттық арна болса, ал сандық 

телевидениеге көшудің нәтижесінде бір        телеарнада    5-7    

телебағдарлама    және қосымша 5-10 

стереорадиобағдарлама беру мүмкіндігіне қол жеткізілді. Осы жобаны 

іске асыруға шамамен 65 млн. АҚШ доллары қажет. Сандық байланысқа 

көшу қабылдағыштардың қуаттылығын 5 есеге дейін төмендетуге 

мүмкіндік береді. Осының нәтижесінде әрбір қабылдағыш бірнеше 

бағдарламаны таратып әрі оны пайдалану кезіндегі шығынды бірнеше 

есеге дейін арзандатуға қол жеткізеді. Ал шығынның орнын толтыру 

шамамен тестік хабар таратуды бастағаннан кейін алты жылдан кейін 

ғана өз қайтарымын бере бастайды. Мамандар елде хабар таратуды DVB-

T стандартымен жүзеге асыру керек деген ортақ тоқтамға келген. Себебі 

эфирде сандық хабар таратудың үш бірдей стандарттарын, олар 

американдық ATSC, жапондық ISDB-T және еуропалық DVB-T 

стандарттарын зерттей келе, осындай тиімділігі мол шешімге тоқтаған. 

Қазақстандағы ең алғашқы кабельдік теледидар компаниясы - 

«АЛМА-ТВ»   тарихы   компания   негізі   қаланған      -    1994      жылдан 

басталады. Телевизиялық хабарлар жүйесіне алғашқы тұтынушы 

қосылған 1995 жылдың 16 мамырында «Алма-ТВ» Қазақстан 

телекоммуникация рыногында жеке ойыншы бар екендігі жайлы бірінші 

рет мәлімдеді. Бұл күн айрықша мәнді, өйткені сол күннен бастап 

республикамызда коммерциялық телевидение дәуірі басталды. Кейін 

республика аумағында «Алма-ТВ» қанатын кеңге жая бастады. 1998 

жылы Ақтау, Қарағанды және Өскемен қалаларында, 2002 жылы Атырау, 

Семейде филиалдары ашылды. 2006 жылдан бастап «АЛМА-ТВ» 

брэндінің географиясы тіпті әсерлі бола бастады. Олар астаналық, 

сонымен қатар Шымкент қаласы аймағына және «Айна-ТВ» кабельдік 

телевидениесі жергілікті операторымен франчайзинг келісім-шарты 

негізінде шықты. Сол 2006 жылы компания Павлодар қаласында кезекті 

филиалын ашты. Филиал ашылған сәттен бері «АЛМА-ТВ» кабельдік 

телевидениесін павлодарлықтардың едәуір бөлігі жыллы қабылдады. 

Компанияның келешек жоспары - «АЛМА-ТВ» - әр үйге» корпоративтік 

стратегиясын жүзеге асыру аясында Қазақстанның ірі қалаларының 

барлығына жылжу болып табылады. 

Компанияның тарихы - түпкілікті пайдаланушы үшін барынша мол 

қолайлы жағдайды қамтамасыз ететін, техникалық шешімдерді серпінді 

дамытудың жарқын мысалы. Телекоммуникацияның қазақстандық 

рыногына байыпты қатысушы ретінде көрінген олар басынан бастап 

тұтынушыға қызметтің кеңейген кешенін ұсынуға бағыт алды. Компания 

осындай мақсатпен қазірде жүйелік инфрақұрылымды 

модернизациялауды жүзеге асыруда. Бүгінгі күні «АЛМА-ТВ» - 

кабельдік телевидение мен мәліметтерді беретін қазақстандық 

операторлар арасында көшбасшы. Компания аналогтық форматпен дүние 

жүзінен 70-тен астам телеарнаны және 100-ден астам арнаны сандық 

түрде ретранслациялауды жүзеге асыруда. Программа пакеттері 

халықтың әр түрлі қауымы мүддесін ескере отырып, қалыптасуда. Бұлар 

– көркем фильм, балалар, жаңалық, спорт, ғылыми-танымдық, музыкалық 

арналар. «АЛМА-ТВ» тұтынушылары - Еуропа, АҚШ, Жапония, Түркия, 

Қытай, Ресей және Қазақстанның бизнесі өкілдері дайындаған 

бағдарламаларды көреді. Кабельдік Интернет қызметін пайдаланушылар 

оның қолайлы екендігін бағалай алды: - әрқашан желісі бос телефон, 

жылдам режимді таңдау мүмкіндігі, қосылыстың беріктігі, қолжетімді 

тарифтер. Компания абоненттері қосымша Интернет-сервис - 

электрондық пошта, ойындық серверлер, Web-сайттарды құру жолдарын 

да қарастыруда. 

Жақын келешекте оның қатысу географиясын одан әрі ұлғайту ғана емес, 

ең алдымен телекоммуникациялық технология саласындағы соңғы 

жетістіктерді қолдана отырып, компанияның техникалық қайта 

жарақтануын жүзеге асыру – негізгі әрі қолжетімді міндеттердің бірі 

болып табылады. Компания қазірдің өзінде Алматы қаласында кабельдік 

жүйенің абоненттеріне де, жеке қондырғы (MMDS) пайдаланушыларына 

да қолжетімді болатын сандық телевидение қызметін белсене жүзеге 

асыруда. Сандық телевидение қазақстандықтардың кең қауымына 

ақпараттық саланың технологиялық жетістіктеріне жетуіне, 

коммуникация саласында сапаның жетекші әлемдік стандарттары 

деңгейіне шығуға, телевизия аудиториясының біртұтас жаһандық 

жүйесіне және жоғары дамыған елдерге тән хабарлаудың осы заманғы 

кешендері клиенттері ретінде тұғырлануға мүмкіндік береді. 

Сандық хабарлар ұсынатын қызметтің саналуандығы абоненттерге 

жайлы демалыс пен жеңіл орындалатын жұмыс процесі туралы арманын 

толық жүзеге асыруға жол ашады. Абоненттеріне сандық телевидениенің 

қызметін таңдаудың әртүрлі нұсқаларын ұсынады: бір немесе бірнеше 

тақырыптық программалар пакетін қосудан бастап, кейбір қызықты 

арналарға ие болуға дейінгі мүмкіндіктерге кең жол қалайды. Жақын 

келешектегі жоспарларда интербелсенді тапсырыс (алдын-ала хабарлау 

бойынша бейне көру, қолайлы уақытта қызықтыратын жаңалықтарда 

қайталап көру, аралық оқыту, т.б.) қызметін ұсыну. Қызмет көрсету және 

тұтынушыларға сервистік қызмет ету деңгейінің жоғары сапасы, 

қазақстандық телекоммуникация рыногында жетекші тұғырды нығайту 

мен сақтау - одан әрі күресте компанияның басты артықшылығы болып 

қала береді. 

Спутниктік байланыс желісі. СБЖ пайдаланылатын СВЧ 

антенналары – жерүсті стансалары беретін радиосигналдарды 

қабылдауға арналған және осы сигналдарды кері ретрансляциялауға 

арналған жиіліктегі диапазон. Спутниктердің көбі гигагерцті 

диапазонды 6/4 ГГц, кейбіреулері 14/12 ГГц-ті пайдаланады (бірінші 

сан – Жер – спутник буыны бойынша жұмыс жиілігі, ал екіншісі – 

спутник – Жер буыны бойынша жұмыс жиілігі). Спутниктің сигналды 

қабылдауы мен беруі - транспондер деп аталатын   арнайы 

құрылғымен қамтамасыз етіледі. Абоненттер арасындағы өзара 

әрекеттесу тізбек бойынша жүзеге асады: абонентті станция 

(ақпаратты жөнелткіш) – таратқыш жерүсті радиотелеметриялы 

станция (РТС) – спутник – қабылдағыш жерүсті радиотелеметриялы 

станция – абонентті (ақпаратты алушы). Жерүстіндегі бір РТС жуық 

жатқан АЖ  тобына қызмет  етеді. 

Спутник пен жерүстіндегі РТС арасындағы деректерді беруді басқару 

үшін мынадай тәсілдер пайдаланылады. 1. Кәдімгі мультиплексирлеу – 

жиіліктік бөліну мен уақыттық бөлінулер. Біріншісінде барлық жиілікті 

спектр радиоарна кішіканалға бөлінеді, ал олар пайдаланушылар 

арасында кез – келген графикті беру үшін үлестіріледі. Бұл тәсілдің 

кемшілігі: ішкі каналдар тиімді пайдаланылмай, бастапқы каналдар 

өткізу сызығының едәуір бөлігі бөлу сызығы ретінде пайдаланылады. 

Екіншісінде, барлық уақыттық бөлінулер пайдаланушылар арасында 

бөлінеді, олар пайдалануы бойынша ұсынылған уақытша кванттарға 

(слотқа) иелік   етеді. 2. Сұрау – таңдау әдісі арқылы құралды 

пайдаланатын “бастауыш/қайталама” тәртібі. Мұнда бірінші орган 

ретінде РТС әрі сиректеу пайдаланылатын – спутник алдыңғы кезекке 

шығады. Сұрау/таңдау циклі, желіде АЖ саны мол болғанда көп уақытты 

алады. 

3. “Бастауыш/қайталама” типті басқару тәртібі - сұраусыз, кванттауға 

молынан кіру әдісін жүзеге асыру арқылы (ТДМА) іске қосылады. 

Мұнда слоттар бірінші РТС деп белгіленіп, ол эталон деп аталады. 

Эталонды станцияда РТС кадрларды беру үшін нақтылы слотты 

станцияларды белгілеу жолымен айқындалады және ол каналдың 

графигі мен қамтылу сипатына да байланысты болады. Мұндай әдіс 

коммерциялық спутниктік желіде кең түрде пайдаланылады. 4. 

Басқарудың тең рангілі тәртібінде - пайдаланушылар   каналға кіруге 

тең құқылы болса да, канал үшін бәсекелестік қатар жүреді. 70-ші 

жылдар басында Н.Абрамсон тиімді бәсекелесу әдісін ұсынып, ол 

ALOHA жүйесі деп аталды. Бұл жүйенің бірнеше нұсқасы бар: 

кездейсоқ кіру әдісі (кездейсоқ ALOHA); тең рангілі басымды слот 

жүйесі (слотты  ALOHA) және  т.б. 

 

Спутниктік байланыс желісінің негізгі артықшылықтары: 

 станциялар арасында байланысты қамтамасыз ету; 

 қашықтығына орай тәуелсіз ақпаратты беру құнының 

төмендігі; 

 желіні құру мүмкіндігі; 

Спутниктік байланыс желісінің кемшіліктері: 

 деректер берілісінің құпиялығын қамтамасыз етуге қаражат 

пен уақытты жұмсау қажеттілігі; 

 алыс қашықтықтан радиосигналдарды қабылдауда кідірістің 

болуы; 

 радиосигналдардың өзара қателесу мүмкіндігі; 

 сигналдардың әртүрлі атмосфералық құбылыс әсеріне 

ұшырауы.[4] 

Қазақстанда 2011 жылы 18 қаңтарда Елбасы Н.Назарбаев сандық 

телевизияны іске қосты. Алайда әзірге ол спутниктік антенналар арқылы 

таралады. Оның құрамында республикалық және аймақтық 37 телеарна 

бар. Бұл каналдарды Қазақстан жұрты тегін көреді. Қазір бұл топтамаға 

18 республикалық, 14 облыстық және үш радиожелі кіріп отыр. Бұдан 

бөлек ақы төлеп, шетелдік 50 арнаға қосылуға болады. Жаңа сандық 

технологияға алғашқы болып Павлодар қаласы көшті. Жаңа жүйеге өту 

үшін мемлекеттен қаржы бөлініп, Алматы мен Астана және Орал 

қалаларының дыбыс таратқыш станциялары жаңартылған. Енді 

министрлік, сандық телевизияны кәдімгі үй антенналары арқылы тарату 

жұмысын мықтап қолға алмақ. 

Сандық теледидарды пайдаланудың аналогтық теледидармен 

салыстырғанда бірқатар артықшылықтары бар, олар: 

- хабарлар тарату және телевизиялық сигналдарды жазу жолында 

кездесетін кедергілерге қарсы тұрақтылығының жоғарылығы; 

- таратқыштардың қуатын азайту; 

- сол жиілік диапазонында берілетін теледидар бағдарламасының 

санын едәуір көбейту; 

- теледидар қабылдағыштарының кескіні мен дыбысының сапасын 

ұлғайту; 

-кескіннің жіктелуінің жаңа стандартты телевизиялық жүйелерін 

(анықтығы жоғары теледидар) дайындау; 

- студиядағы аппаратуралардың функционалдық мүмкіндіктерін 

кеңейту; 

 

-телевизиялық сигналда әртүрлі қосымша ақпараттарды беру 

мүмкіндігін молайту; 

-пайдалану кезінде көрермен беріліп жатқан бағдарламаға ықпал 

ету мүмкіндігіне ие болатын (мысалы, бейнефильмге сұраныс беру) 

интерактивті телевизиялық жүйелер жасау; 

- телевизия хабарларының мұрағатын және жазбасын жасау; 

- тілдерді және субтитрлерді таңдау. 

Сандық форматта телевизиялық хабар тарату – жаңа 

технологиялар дамыған заманда еліміз бәсекелестікке сай болу үшін 

қажетті үрдістің бірі. Аталмыш сандық технологиялар елімізге жат емес, 

оның даму үрдісі де қарқынды. Осы тарапта, сандық телевидениеге ауысу 

да аса қиындық туғыза қоймайды. Бүгінгі таңда бүкіл әлем сандық 

телевизияға ауысты. Қазіргі таңда АҚШ, Жапония мен Еуропа толығымен 

осы форматқа ауысқан. Сандық телевизияның аналогтық хабар тарату 

форматынан артықшылығы өте көп. Бұрыңғы жүйе бойынша бір 

толқында тек бір телевизиянық арнаны пайлаланса, сандық форматта бір 

толқында 8 арнаға дейін пайлалану мүмкіндігі бар. Сонымен қатар 

кадрлардың бейнесі де айқын әрі дыбысының сапасы да жоғары. 

ЦИФРОВОЕ ТЕЛЕВИДЕНИЕ: ПРОЦЕСС РАЗРАБОТКИ И 

ПЕРСПЕКТИВЫ РАЗВИТИЯ 

Аннотация: В научной работе конкретизируются стадии развития 

мирового и казахстанского цифрового телевидения в период 

глобализации, их положительные и отрицательные стороны. Анализируя 

достоинства и недостатки распространения новостей цифрового 

телевидения в новое время, определяются эффективные и перспективные 

пути развития для аудитории. Представлены конкретные примеры 

выполненных до этого времени работ в республике. 

Ключевые слова: цифровое телевидение, информационное 

общество, новая информационная технология, телекоммуникация, 

интерактивный, многофункциональный аудиосигнал. 

Abstract: This research work specifies the stages of global and 

Kazakhstani digital TV development in globalization era, its positive and 

negative sides. Analyzing the advantages and disadvantages of digital 

television's spreading the news in recent times, determines the efficiency and 

